ITANGANGAZO RYA LETA RIJANYE N’IHAGARIKWA

 RY’AKAZI K’ABAGANGA BAKORERA LETA.-

1. Akanama gashinzwe gukurikiranira hafi ikibazo ca Yegereyegere y’abaganga kakoranye kuri uyu musi w’Imana igenekerezo rya 10 Rusama 2009, kugira ngo gashinge icokorwa kuva aho abaganga bamenyeshereje ko bagiye guhagarika rwose ibikorwa vyo kuvura  harimwo na bimwe bahora bita ngo ni ibibayabaye.

2. Ako kanama kashizweho n’Inama y’Abashikiranganji yakoranye kw’igenekerezo ry’indwi Rusama 2009, kugira gashire mu ngiro ingingo Leta yari yategekanije mu gihe vyoshika abaganga bagahagarika imirimo yose yo kuvura abarwaye kugira abanyagihugu ntibarwe mu mporero.

3. Leta iravye akigoro imaze kugira mu biganiro biyihuza n’abaganga, ikemera kuduza imishahara yabo ikayikura kuva ku bihumbi Ijana na mirongo itanu (150.000Fbu) ikabashira ku mushahara urenga Ibihumbi amajana ane  (400.000Fbu), ni ukuvuga ibice birenga Ijana  na mirongo itanu kw’ijana(150 %), ariko abaganga bagata igati bakaguma baboheye amaboko i mugongo abarwayi, abavyeyi bari ku gise n’abana bakiri mu mugongo ;

4. Leta ikaba yasanze iyo nyifato ifatiye ku ntumbero ataho ihuriye n’ikibazo c’imishahara, ahubwo ari uburyo bwo kurwanya umugambi wa Leta wo kuvuza abana bakiri bato n’ukwakira abavyeyi bibaruka ku buntu ;

5. Ivyo navyo Leta ikabivuga ifatiye ku bimenyetso bitari bike hari mwo nk’ibi bikurikira :
· Abaganga bahagarikiye iyi yegereyegere kandi bakaze mu kudadaza nka bose bakorera mu mavuriro y’abikorera utwabo hambavu y’ibiraka baza guca mu mavuriro ya Leta, hakaba hari mwo ngo n’uwutavurira na hamwe hazwi, arico gituma basubiza inyuma abarwayi n’abavyeyi baje kwibarukira mu mavuriro ya Leta, bakabarungika kubarindirira mu bitaro vyigenga aho barihisha ibitagenda (uburorero burenga butatu bukaba bwarashikirijwe)

· N’imbere y’igihe c’iyi yegereyegere, vyaragaragara bikongera bikibonekeza kenshi, aho abaganga bakira abarwayi bakeyi batarenga bane canke batanu ku musi, abasigaye bati muransanga kuri clinique iyi n’iyi mpeze ndabavure ;

6. Kubera izo mpamvu, Leta ikaba yashikirije ibi bikwirikira :

a) Leta y’Uburundi iraremesheje abanyagihugu cane cane abarwayi ko aka kaguma k’abaganga kiganje mu gisagara ca Bujumbura naho nyene mu bitaro bimwe bimwe.

b) Mu gihugu hagati, ibintu vyifashe neza. Ama « Centres de Santé arenga amajana atandatu(600) arakora ukuri kwamye, 

c) Abaganga barongoye ibitaro, ivyegera vyabo, abaganga barongoye intara n’ ama Districts sanitaires bariko barakora ukuri kwamye kuko bobo n’amategeko ntabarekurira guhagarika akazi 

d) Ku baganga bahagaritse akazi nabo Leta iribukije ko kubera amategeko abibuza kandi akanabihanira, guhagarika akazi uri muganga ukareka   kuvura abarwayi ubabona ukareka bagahwera n’ibigirankana, Leta ibifata nk’ubugarariji mu bundi kandi ko ibizokwononekara bazobibazwa.

e) Leta igiye gutangura aho bukera igikorwa co kugenzura abazoba bariko barakora n’abazoba bahagaritse imirimo mu baganga bari basanzwe bayikorera. 

f) Ku baganga ba Leta nabo bazoba bahagaritse imirimo, Leta ifashe ingingo yuko iyo grève yabo boyigirira muhira, ko atabitaro vyigenga na bimwe birekuriwe kubakoresha mu gihe bacitwa abaganga ba Leta gushika iyi yegereyegere ivuye mu nzira. Abarongoye amavuriro yigenga basabwe kuzokwubahiriza iyo ngingo ifashwe ku neza y’abanyagihugu.

g) Leta isavye ko abarongoye rwa rwego rukuru rw’abaganga ari rwo « Conseil National de l’Ordre des Médecins » botera akamo abaganga ngo bikebuke kuko urwo rwego ari rwo rujejewe kwubahiriza no gucungera akaranga mutima k’abaganga.

Leta ikaba irangije isubiye gutera akamo abanyagihugu ko kubaremesha ibemerera ko igiye kwita ku rutare ngo ibaronderere ababavura itibagiye no kuzikora no ku bihugu bicuditse n’Uburundi.

Ingingo zizokwirikira mukazoza murazimenyeshwa.   

 Murakoze.







Bujumbura, ku wa 10 Rusama 2009,

Umunyamabanga wa Leta akaba n’Umuvugizi wa Leta

Philippe NZOBONARIBA.- 

